 http://www.berria.info/testua_ikusi.php?saila=harian&data=2007-12-26&orria=017&kont=006

Neurona baten memoriak 
Arratoi neurona bakar bat ukimenaren estimulua jasotzeko nahikoa dela frogatu du Alemaniako eta Herbehereetako ikerlari talde batek, eta neuronen teoria nagusia hankaz gora jarri du. 

Ixiar Zubiaurre 

Giza burmuina 100.000 milioi neuronaz dago osatuta. Milaka milioi neurona horiek elkartu egiten dira, pentsamenduak sortu, gorputzeko atalak koordinatu, sentipenak ulertu eta, besteak beste, gauza berriak ikasteko. Ia ezin konta ahal diren neurona horien artean bakar batek ahalmen murritza, ia ezdeusa, zuela uste zen gaur arte. Herbehereetako eta Alemaniako ikerlari talde batek, ordea, arratoien neurona bakar bat kitzikatuta ukitzeko sentsazioa sortzen dela frogatu du. 

Nature zientzia aldizkariak argitara atera duen ikerlanaren arabera, burmuineko zelula bakar batek ukimenaren estimulua jasotzeko nahikoa kalkulu ahalmen du. Arratoiekin egindako ikerketa horrek hankaz gora utzi du orain arteko teoria nagusia: pentsamenduak eta sentipenak sortzeko milaka milioi neuronen elkarketa beharrezkoa zela uste zuten zientzialariek. Hala, burmuinaren erantzun bakoitzeko neurona multzo handi batek batera lan egitea ezinbestekoa zela uste zen. Alemaniako Humbolt Unibertsitateak eta Herbehereetako Erasmus Zentro Medikoak egin duten ikerketan bestelako emaitzak lortu dituzte, ordea. 

Erresuma Batuko aditu batek aditzera eman duenez, ugaztunen burmuineko zelulen inguruan egin den lehen neurketa da honako hau. Alabaina, giza burmuinaren konplexutasuna eta honek informazioa, pentsamenduak, sentsazioak eta memoria bera nola gordetzen eta sortzen dituen guztiz argituko duen teoria sortzeke dago. Zientzialariek ez dute lortu giza burmuinaren funtzionamendua guztiz ulertzea gaurdaino. 

BI TEORIA AURREZ AURRE. «Erabakiak hartzeko neurona multzo handi bat behar zela zioena izan da teoria nagusia orain arte», adierazi du Douglas Armstrong Edinburgoko (Eskozia) Bioinformatikarako Zentroko zuzendariak. Alabaina, Armstrongek uste du giza burmuina ezagutzeko aurrerapauso handiak egin direla Alemaniako eta Herbehereetako ikerlari taldeak egindako esperimentuei esker: «Egin berri den ikerketari esker, orain arte baino rol garrantzitsuagoa aitortu zaio neurona bakar bati». 

Gutxienez mila neuronak osatutako sareak jartzen du martxan burmuina, zenbait adituren ustez. Beste zenbaitek uste du, ordea, nerbio sistema sinpleetan --eulietan, adibidez-- neurona bakar batek funtzio garrantzitsuagoa jokatzen duela. Argitaratu berri duten ikerlanak, berriz, azken hori animalia handiagoetan ere posible dela frogatu du. Armstrogen hitzetan, aurkikuntzak ez du esan nahi neurona guztiek banaka hartuta bere kasa funtzionatzeko ahalmena dutenik, baina bai emaitza neurgarriak lortzeko adina egiteko gaitasuna dutela. 

Aipatutako ikerketa arratoiekin egin dute. Ugaztunen burmuineko zati jakin batek nola erantzuten duen jakitera zuzendu dituzte beren ahaleginak. Ugaztun horien biboteetatik iristen den informazioa landu eta gordetzen duen burmuineko zatiari erreparatu diote, hain zuzen. Atal hori bi milioi neuronak osatzen dute. Inplante bat jarri zieten burmuinean, diodo argi batek bidalitako seinaleak neurona gutxi batzuek baino jaso ez zitzaten. Arratoiek sei neuronekin ere diodoaren seinaleari antzemateko gai zirela frogatu zuten hala ikerlariek. 

